
Lapiko arteko borborra baretzen 

Santi Santamaria sukaldariaren adierazpenek haserrea piztu dute sukaldarien artean.
Anakoz Amenabar - Gasteiz 

Gastronomiaren aste beltza deitu izan diote. Gaur egungo sukaldaritzaren kontra eta bereziki zenbait lankideren kontra Santi Santamaria sukaldari katalanak eginiko adierazpenek indartsu astindu dituzte sukaldeak. Euskal sukaldariak ere haserrearazi ditu. Juan Mari Arzakek, Pedro Subijanak eta Martin Berasategik, besteak beste, gogor kritikatu dute. 

Kaleratu berri duen liburuan (La cocina al desnudo), Santamariak gaur egungo sukaldaritzan erabiltzen diren teknologia eta osagaien kontra egin du. «Ongi etorria izan dadila teknologia, baina teknologia ez da produktua. Egun sukaldeetan indarra duten produktuak ez datoz lurretik, naturatik; lantegi kimikoek ekoitzitakoak dira». Santamariak esandako zenbait konturekin bat egiten duten arren, sukaldari gehienek ez dituzte gustuko erabili dituen «moduak», eta debate serio baten alde egin dute. Eztabaida sustatu beharrean, bera protagonista izateko beharra izan dela esan dute, eta sukaldari askori kalte egin diela. «Uste dut ez diodala errespetua inori galdu, lehenago edo geroago atera behar zuen gaia atera baino ez dut egin». 

Santamariak sukaldaritzako maisu handiak haserrearazi ditu. Zortziehun bat sukaldariren izenean ateratako adierazpenak argi utzi zuen, Pedro Subijanaren esanetan, gehienen jarrera, gaur egungo sukaldaritzaren aldekoa. Kolpea izan dela onartu duen arren, ekaitzaren ostean «lasaitasuna, hausnarketa eta, behar izatekotan, zentzuzko debatea» zabaldu behar dela esan du. 

Juan Mari Arzakek, berriz, haserre beharrean triste dagoela adierazi du, eta behin betiko amaitu nahi duela aferarekin: «Uste dut gehiegi hitz egin dudala gai honen inguruan, garaia da isilitzeko». Halaber, Santamariari «gogoeta eta umiltasun dosi handiak» gomendatu dizkio. «Santamariaren zalapartaren ostean, hainbat sukaldari gaztek deitu didate, larrituta, zer egin behar zuten galdezka. Nik esan diet eboluzionatu behar dutela, betiere zaporea eta produktua mantenduta. Ez dut inor ezagutzen produktu txar batekin plater ona egin duenik, baina bai alderantziz». 

Etorkizunean gerta daitezkeen antzeko aferen inguruan, Martin Berasategik sukaldari guztiei «hausnarketa egiteko» deia egin die, umiltasunez «autokritika» egin dezaten. 

LABORATEGIA SUKALDEAN. «Denok batera lan egin beharra dago, errespetuz, eta bakoitzak bere nortasunarekin», dio Berasategik. Bertako sukaldaritzak munduan duen garrantziaz jabetuta, «indarrak batzea beharrezkoa da». 

Okela dirudien sandia deshidratatua, ezti eta erremolatxa zaporeko burbuiak, harri itxura duten patata grisak, pastarik gabeko rabioliak. Bata bestearen atzetik, aparteko ikuskizuna eskaini zuen herenegun Andoni Luis Adurizek, Mugaritz jatetxeko sukaldariak, Gamarrako (Araba) ostalaritza eskolan. Txundituta utzi zituen bertan bildu ziren ikasleak. Puntako teknologia erabilita, gertuko zein urrutiko osagaiekin, jarritako helburua bete zuen sobera; zentzumen guztiei eragitea, alegia. 

Adi begira zeuden David Garcia eta Jone Castellano. Sukaldaritza tradizionala gustuko dute, baina ez diote berritzaileari muzin egiten. «Gauza berriak ezagu-tzeko, beharrezkoa da sukaldaritza berritzailea ere», esan zuen Castellannok. Santamariaren adierazpenei dagokienez, argi du Garciak: «Komunikabideen oihartzuna behar zuen eta lortu du. Ezer esan gabe 100.000 liburu saldu behar bazituen, orain 500.000 salduko ditu». 

«Gogoeta eta umiltasun dosi handiak gomendatuko nizkioke nik Santi Santamariari» 

Juan Mari Arzak, sukaldaria 

«Lasaitasuna, hausnarketa eta, behar izatekotan, zentzuzko debatea behar dira» 

Pedro Subijana, sukaldaria  

«Berrikuntza debateetatik bihotzeko prentsara pasatu da sukaldaritza» 
Andoni Luis Aduriz, sukaldaria 

Anakoz Amenabar - Gasteiz 

Santamariaren aferaz «nekatuta» badago ere, argi utzi du Andoni Luis Adurizek bere iritzia. Gertatutakoa gogor kritikatu du Mugaritzeko sukaldariak. 

Nola bizi izan duzu Santamariaren adierazpenen ondoren sukaldarien artean izandako gatazka? 

Gatazka hau gastronomiatik kanpokoa da erabat. Ez dauka sukaldaritzarekin zerikusirik. Ahalegin profesionalaren bitartez lortu ez duen protagonismoa lortzearekin lotutako gatazka da. Eta ez da gizon honek errekonozimendua ez duenik; badu, eta handia gainera. Baina, antza, gehiago nahi du. Eta zergatik ausartzen naizen hori esatera? Oso erraz, berak emandako argumentu guztiak bertan behera utz ditzakedalako, eta ez nik bakarrik. 

Herenegun, Santamariak berak osagai kimikoak erabiltzen dituela erakutsi zuen egunkari batek. 
Hori da afera honetan larriena. Aurreko egunetan behin eta berriz prentsaurrekoan halakoak erabiltzen ez zituela esan eta gero, ikusi da erabiltzen dituela. Eta bitxiena, agertutako errezetaren arabera, komeni den baino kantitate handiagoarekin. 

Laborategi sukaldaritzaren kontra gogor egin zuen Santamariak. 

Gaizki planteatutako debatea izan da hasieratik. Demagogia ikaragarriaz. Berriz ere, sukaldaritza tradizionala eta berritzaileena etsaiak direla saldu dute; batak bestearen beharra dute eta eskutik doaz. 
Afera ahazteko garaia da, beraz? 
Zalantzarik gabe. Sukaldari gehienak, kritikariak, elkarteak, ekoizle tradizionalak haren kontra izanda, uste dut zalantza gutxi dagoela. Badaude debatea gaizki ulertu duten sukaldariak ere. Izan ere, erdi egiak esan dira. Santik esaten dituen gauza asko denok esaten ditugu, baina bera ez da adierazpen horiek egiteko aproposena. Azken batean, asmoa ez zen gastronomiari bultzada ematea, beste sukaldari batzuekin dituen zorrak kitatzea baino ez. Hori da arazoa. Ezin zaio teknologiari errua bota, teknologia hori gaizki erabiltzeari baino. Berrikuntza debateetan egotetik bihotzeko prentsan egotera pasatu da sukaldaritza. Espero dut azkeneko frogekin Santamaria jaunak demagogia egiteko aukera gehiago ez izatea. 

